
			O REINO DE PASPALIA

			Antes de vir a este mundo, a princesiña Priscila xa estaba destinada para casar con Tristán III, único nobre casadeiro dos reinos coñecidos. Por suposto que había máis varóns de sangue azul, pero xa eran vellos; outros reis só tiñan fillas, e o resto había pouco que casaran. Polo tanto só quedaba o Tristán, que, aínda que lle levaría a Priscila uns doce anos, os pais de ambos os dous xa había tempo que acordaran e firmaran o trato do casamento tan pronto como a princesa fixese os quince anos.

			Vinte anos non e nada, como di a canción, e menos son quince. A princesiña, entre xogos e os deberes propios do seu rango, ía medrando, e xa antes de ter uso de razón —isto do uso de razón é un dicir, pois moi poucos o acadan—, Priscila preguntaba como era o seu pretendente, pero como ninguén o vira, dábanlle respostas tan vagas e faltas de interese para a nena como que “era de boa familia”, “era moi obediente”, “tiña sona de saber cazar coma ninguén”… e o máis importante: herdaría unha boa riqueza que os pais amorearan durante o seu despótico reinado.

			O contrato asinado polos pais dos futuros contraentes incluía que a presentación dos dous rapaces e a celebración dos esponsais serían un ano antes do matrimonio, e Priscila estaba impacientísima e moi nerviosa a véspera de coñecer o seu pretendente.

			[image: ]

			Dado o gran calado que a cerimonia supoñía, no palacio xa había días que se estaban a arranxar con gran luxo todos os detalles para que o recibimento dos reis veciños non deslucise o máis mínimo. Había que impresionalos, non fosen crer que, por menos ricos, os pais de Priscila eran uns reis de pacotilla.

			Ás catro da tarde do día sinalado, logo de tomar unha tila, Priscila agardaba sentada a carón dos pais no real salón de recepcións. Cando entrou a comitiva dos reis veciños co seu fillo, a princesiña tivo que tapar as orellas para minguar o estrondo producido polas corenta trompetas de benvida. Nun principio, debido ao forte contraluz, Priscila non puido distinguir ben a seu pretendente, pero a medida que a comitiva se achegaba, a fasquía daquel príncipe ía concretándose. A Priscila o seu príncipe azul nin lle pareceu azul nin gracioso nin guapo nin nada. Non tiña nada que ver cos heroes que describían os libros de aventuras e cabalerías aos que ela era afeccionada; pero o peor de todo foi cando o príncipe comezou a falar, amosando que era un presumido e un fachendoso. A gran decepción debeu de se lle debuxar na face da princesa, pois a súa nai botoulle unha ollada recriminatoria. Logo da presentación de todos os membros do séquito, os reis e raíñas cos seus fillos retiráronse a unha estancia máis discreta para tratar os preparativos da voda, xa que os casamentos reais comezaban a arranxarse cun ano de antelación, aínda que hoxe en día emprega ese tempo case todo o mundo. Cando os reis estaban en plena conversa, a princesa dixo sentirse mal e pediu permiso para retirarse ao seu cuarto. Pouco despois chegou a nai para ver que lle ocorría.

			—¡Que me vai pasar, é horroroso!

			—Iso é a primeira impresión —quixo suavizar a raíña—. Se che contase o que me pareceu teu pai cando o coñecín…�

			—Papá non é ningún antipático nin déspota nin tan eslamiado.

			—Iso é ao principio, muller, pero logo ata o atoparás interesante —consolouna a raíña.

			—Eu non quero un príncipe “interesante”, eu prefiro un home que me guste.

			—¿Ti estás tola, non ves que é o único príncipe casadeiro que se coñece, e ademais un príncipe rico?

			—Acabas de meter a pata, mamá, a ti e a papá énchevos o ollo porque os pais teñen moito ouro. Pero eu antes de casar con iso prefiro non ser princesa.

